
სანამ ბზრიალებენ ქარის წისქვილები 

 

-„ ჩვენი გზა ევროპაშია, ხოლო ხსნა - განათლებასა და წიგნიერებაში“-ჯერ კიდევ გასულ 

საუკუნეში უთქვამს ნიკო ნიკოლაძეს და ძნელია, არ დავეთანხმოთ მას“...-ავტორადიოს 

აუდიოტალღებიდან რომელიღაც „პოდკასტის“ წამყვანი მომხიბლავი, ხავერდოვანი ხმით 

გვმოძღვრავს და მისი გადაცემის პრაგმატული სტუმარიც თავისი ხრინწგარეული ხმით 

უნისონში ეთანხმება : - „...დიახ, ჩემო ბატონო, რა შორს წავიდეთ?! - თავად ნიკო ნიკოლაძის 

ცხოვრება და მოღვაწეობა სულ იოლად გვარწმუნებს იმ ჭეშმარიტებაში, რაც წესით, ისედაც 

მარტივად აღსაქმელ-გასაგები უნდა იყოს  დღევანდელი თაობებისათვის და ეხლა დიდი „ბლა-

ბლა“, გულზე მჯიღის ცემა  და ტანზე შემოხვეული დროშებით ქუჩა-ქუჩა ტანტალი  ნამდვილად 

არ უნდა გვჭირდებოდეს   !“... 

...კვირა უქმეა...  მივლინებიდან ვბრუნდებით...კონფერენციამ თემაზე „ადგილობრივი 

სამოქალაქო საზოგადოებრივი ორგანიზაციების წარმომადგენლების ცოდნისა და ცნობიერების 

ამაღლება ენერგეტიკისა და კლიმატის საკითხებზე“ წარმატებით ჩაიარა . ევროკავშირის 

მხარდაჭერით მიმდინარე პროექტი „მერების შეთანხმება აღმოსავლეთი – ფაზა III" , აქტიური 

მხარდაჭერით მდგრადი ენერგეტიკული პოლიტიკის განხორციელებაში და კლიმატის 

ცვლილების შერბილებაში, სულ უფრო მეტ რეზონანსსა და დაინტერესებულ აუდიტორიას 

იკრებს საქართველოში და ცოტ-ცოტა ჩვენც  გვემატება თავდაჯერებულობა და ამბიცია : ნეტა 

როდისმე თუ  იქნება   ენერგეტიკული ქალაქების სამდღიანი კონფერენციიის მასპინძელი არა  

ევროპის მწვანე დედაქალაქის სტატუსის მქონე პორტუგალიური ან შვედური,  არამედ 

რომელიმე ჩვენებური ისტორიული ქალაქი, რომლის მატეანე  სასწაულებს გვიამბობს 

საქართველოს  წარსულზე ... სამწუხაროა, რომ მიზეზთა გამო ჯერ შორს ვართ ამ 

პერსპექტივიდან, თუმცა „ოცნებას კაცი არ მოუკლავსო“,  ნათქვამია :  

- ღმერთო, რატომ არ შეიძლება ჩვენც გადმოგვესხას  კაბო-ვერდეს წყალი?! - 

ჰიპოთეტურად კითხულობს კესანე... 

-   წუხანდელი  თამაშის მერე,  მე რასაც  ვუყურე, ნიკო ნიკოლაძისა რა 

გითხრათ, მაგრამ  მართლაც,  ძნელია, არ დავეთანხმოთ კესოს ...-კვერს უკრავს 

ლულუ... 

- გიჟი არ იყო, გოგო, ეგ ყველაზე ბანძი პერსპექტივაა, - აპროტესტებს გიგო, -  

მე თუ მკითხავ, გლობალური დათბობის პირობებში კუნძული პირდაპირი რისკის 

ქვეშაა და მაგ შენ კაბო-ვერდეს შეიძლება ისე  დაერხეს,  რო ფეხბურთიც გვერდზე 

დარჩეს და  სხვა რამე-რუმეებიც... მე, ძმაო,  ,„ლიჩნად“ , შვედეთის ან ნორვეგიის 

პოზიცია ამ ეტაპზე სავსებით მაკმაყოფილებს ფეხბურთშიც და ევროპებშიც... 

- ოჰო, გემოვნება კი გვაქვს, იცოცხლე! ...-კისკისებს კესანე და მისი წკრიალა  

სიცილი დილის გამჭვირვალე ეთერს ერთვის...  

. . . 

   ბათუმი ხო ზაფხულობით, როგორც წესი, სამ დამახსაითებელ კატეგორიად იყოფა: 

„ადგილობრივები“, რომლებიც ყოველდღიურ რუტინაში ჩაძირულნი, ვერც კი ამჩნევენ ზღვას 

და საზღვაო სეზონის  თანამდევ სიკეთეებს, „ჩასული დამსვენებლები ან უცხოელი ტურისტები“, 

რომლებიც სკაში ფუტკრებივით ირევიან და ცდილობენ, მაქსიმალურად გამოსტაცონ მზეს - 

ულტრაიისფერ სხივთა სიმხურვალე და ზღვას - იოდიზირებული მარილის სურნელი და მესამე 

- „საქმიანი  „ნაროდი“, ანუ სამსახურებრივ მივლინებაში მყოფნი,  რომლებიც შეხვედრების 



ოფიციალურ „დრესკოდსა“ და „აჯენდას“ გაჭირვებით, მაგრამ მაინც უთავსებენ მწირ და 

თავისუფალ დროში მოპარულ „რელაქსის“ ფუფუნებას საცურაო აუზთან და კოქტეილთან 

მეგობრობით, ბოულინგ ან ბილიარდ ბარში საკუთარი უნარების აზარტული შერკინებით და, 

თუ ეიღბლათ და „პიაცაზე“ საკონცერტო პროგრამაც გაიჩითა - საღამოს „სვეცკობაში“ 

კულტურული გაშრიალებაც განაღდებულია... ჩვენ, მესამე კატეგორიის ტიპებს, რასაკვირველია, 

სამი ბათუმური დღე არ გვეყო, თან მსოფლიო საფეხბურთო ჩემპიონატის ციებ-ცხელებაც 

დაემთხვა და დღე-ღამე ისე აგვირია, ოკეანესგაღმიდან ან ამომავალი მზის ქვეყნიდან 

ახლადჩამოსულებს რომ ემართებათ ხოლმე... ბიჭები  შევთანხმდით, საჭე რიგრიგობით 

ვმართოთ, რომ  თვალის მოტყუება და მცირე დასვენება მოვასწროთ ... კენჭი ვყარეთ და 

პირველობა გიგოს ერგო, ქუთაისთან ხალისით ჩავენაცვლე, მალე  დიოს ჯერი   უწევს.. წუხელაც 

მაგარი თამაშები იყო და საპატიო მიზეზით შემოგვათენდა ....არადა, ექვსივეს ჩვენ-ჩვენი 

ფავორიტები გვყავს წლევანდელ მუნდიალზე : მე ესპანელებისკენ ვარ მარკ კუკურელია სასეტას 

მუღამში, გიგო - ბავშვობიდან არგენტინის ფანია და, დაიწყო თუ არა თამაშები, მსოფლიო 

კლიმატის ცვლილებით გამოწვეული ბუნებრივი საფრთხეების ვეებერთელა რუკა თავის 

დიაგრამებიანად ოფისის კედლიდან ჩამოხსნა და ლიონელ მესის ფერადი პალაკატი და 

საფეხბურთო მატჩების ცხრილი გამოჭიმა, რაზედ თვით მისმა „უმენეჯერესობამაც“ ვერ 

გამოხატა მცირედი უკმაყოფილებაც კი, მიუხედავად იმისა, რომ, რაც ვიცნობ,  სულიკო-ბატონი 

მხოლოდ იტალიურ ფეხბურთს სწყალობს და იმასაც თუ გავითვალისწინებთ, რომ წელს 

ტიტულოვანმა და წარმატებულმა „სკუადრა აძურამ“ იმედები გაუცრუა ჩვენს „ჯიემს“, გიგოს 

მაგრად გაუმართლა სამსახურებრივი იერარქიის კეთილგაწყობის ამბავში... ლულუს  სუ „კიდია“ 

ფეხბურთი, მაგრამ, სამაგიეროდ, მოსვლის დღიდან მეპრანჭება და ხათრით ლამინე იამალ 

ნასრაუი ებანაზე დებს ფსონს... 

-„მელა ყურძნის სიყვარულით, ღობესაოოო?!“- კისკისებს კესანე და ეშმაკურად მიკრავს 

თვალს, თუმცა თვითონაც ბევრი არაფერი გაეგება ფეხბურთის, მაგრამ მაინც ფრანგებზე 

იფლითავს გულ-ღვიძლს - თავისები მარსელში ჰყავს მეხუთე წელია და, აბა, ვის 

უგულშემატკივრებს?!...ახლაც ყურსასმენებში ზაზს უსმენს და ასტრალშია გასული ...ინგლისის„ 

სამი ლომის“ მეხოტბე დიოგენე, სიყვარულით „დიო“, ორ პარალელურ განზომილებაშია 

გაჩხერილი და დღემდე ამოუხსნელ ფენომენად რჩება, რანაირად შეუძლია, თან თვლემდეს და 

თან „მესამე თვალით“ ირგვლიმყოფ სამყაროს ალივერებდეს... ისე კი, ხან  მაგრად შემეცოდება 

ხოლმე!... ხო მაგარი ხოხმაა, დიოგენე რომ გქვია ბაბუის ახირებით 21-ე საუკუნეში და,  ელინთა 

ამ დიადი ავტორიტეტის სეხნიაობის ნაცვლად, გირჩევნია, მოფერებით შენს დაძახებაზე 

მეტალოს კარ-ფანჯრების კომპანია ახსენდებოდეთ ტიპებს...ისე, თებეაც ეგრეა, მაგრამ არ 

იმჩნევს, თუმცა არანაკლებ ამოუხსნელია, ვის მოუვიდა თავში შუაგულ თელავში, 

ეგრეთწოდებულ „ქურთების, ანუ ერაყის“ უბანში, თიკუნით „დანკრატიჩის“ ოჯახში,  

პირმშოსათვის, 7 წლის სულხანას და 4  წლის ლევანას დედმამიშვილისათვის, თებეა დაერქმია, 

თუმცა უნდა ვაღიაროთ, რომ პირველთან შედარებით  მეორეს მაინც არაუშავს - თებეა 

პოეტურად მაინც ჟღერს და რაღაცნაირი მუსიკით იდუმალებას იწვევს... არადა, ჩვენი თებეა 

იდუმალი ქალის გარდა ყველაფერია - აქტიური, ვაჟკაცური, ენერგიული, შემტევი, აი, რო 

იტყვიან, „ეგაო ბიჭად უნდა დაბადებულიყოო“... რაც დავიძარით ბათუმიდან, „ტიპშა“ არ 

გაჩერებულა, სრულ იტერიკაშია, რადიოს არხებზე ნერვიულად დახტის და ახალ-ახალი 

ინფორმაციების დაჭერას ცდილობს ...წუხელ, სანამ ჩვენ საფეხბურთო ბატალიებში ვიყავით 

გახლართულნი,  მაგარი სტიქია მომხდარა თელავში და თავისებზე ნერვიულობს ...  

- "ქალაქ თელავში, გასულ ღამეს გადაუღებელი წვიმის და უხვი ნალექის შედეგად ხევები 

ადიდდა, თელავის ხევის ადიდებამ სეხნიაშვილის ქუჩაზე არსებული ხიდის ჩახერგვა და 

კალაპოტიდან წყლის გადმოსვლა გამოიწვია. …დიქტორის ოფიციალური ტემბრს სევდიანი 



განწყობა სძალავს და ეს ყოვლისმომცველი სევდა ყველას გვიწამლავს გუნებას... - 

„მობილიზებულია საგანგებო სიტუაციების მართვის სამსახური და ყველა შესაბამისი უწყება. 

მოსახლეობის უსაფრთხოების ნორმებიდან გამომდინარე, ამ დროისთვის რამდენიმე ქუჩა 

საავტომობილო მოძრაობისთვის დაკეტილია. მნიშვნელოვანი ინფრასტრუქტურული ზარალი 

ალაზანი - კავკასიონის მიმდებარე ტერიტორიას მიადგა, ხოლო ზარალის ზუსტი შეფასება 

წყლის დონის დაკლების შემდეგ იქნება შესაძლებელი"...- ავტორადიოს უეცრად ხმა უწყდება და 

ხრიალს იწყებს ... 

-არა, რა, ხო ვამბობდი, ეგ ხევი ერთხელაც იქნება და დაგვაფარებს - მეთქი დედის 

ჩვენისას!... - თებეა ხელახლა ჩალიჩობს სასურველი რადიო-არხის დაჭერას, მაგრამ არაფერი 

გამოსდის და ეგრევე მობილურზე გადაერთვება-დილიდან ამაოდ ცდილობს თავისიანებთან 

დარეკვას, მაგრამ მობილურიდან  მხოლოდ ავისმომასწავბელი სიჩუმე პასუხობს, რაც იმაზე 

უარესია, ჩაწერილი ხმის გაყინული ინტონაცია რომ გვიხსნის, „ნომერი რომელიც აკრიფეთ, 

დროებით გამორთულია, ან გასულია მომსახურების ზონიდანო“   ... 

კესანე ტელეფონით სოციალურ ქსელში დახეტიალობს და ოფიციალური მედიის  ვიდეო 

სიუჟეტს პოულობს: 

 – „სტიქია კახეთში...განადგურებული ინფრასტრუქტურა, დანგრეული ხიდი, 

დატბორილი სახლები, კომერციული და საჯარო შენობები...თელავში დილიდან სტიქიის 

შედეგების სალიკვიდაციო სამუშაოები მიმდინარეობს...ქალაქში ვითარება ღამის სამ საათზე 

გაუარესდა...განსაკუთრებით მძიმე მდგომარეობაა კავკასიონის ქუჩაზე...გადაუღებელი წვიმის 

შედეგად თელავის ხევი ადიდდა...მოვარდნილმა ღვარცოფმა, რომელსაც დიდი რაოდენობით 

ქვა-ღორღი მოჰყვა, ორი ქუჩის დამაკავშირებელი ხიდი მთლიანად დაანგრია...წყალმა კალაპოტი 

შეიცვალა და მდინარის ძლიერი ნაკადი ამ დროისთვის კავკასიონის ქუჩის ნაწილზე 

მიედინება... რამდენიმე მონაკვეთზე წყალმა ასფალტი წაიღო, ამიტომ ავტომობილების 

გადაადგილება შეზღუდულია...მოძრაობას საპატრულო პოლიციის ეკიპაჟები 

აკონტროლებენ...იმის გათვალისწინებით რომ ხევის მიმდებარედ მცხოვრები მოსახლეობის 

დატბორვის საფრთხე არსებობდა, რამდენიმე ოჯახის ევაკუაცია ჯერ კიდევ ღამის საათებში 

განხორციელდა“...  

- უეჭველი პირველს  ჩემებს გახიზნავდნენ, ზედ მაგ ზონასთანაა ჩვენი სახლი  ... -თებეა 

ბორგავს, შილაკიან ფრჩხილებს იკვნეტს  და არავინ ვიცით, რა სიტყვებით დავამშვიდოთ... ასეთ 

დროს ძნელია, გამოძებნო ნუგეშის ფრაზები, რადგან ყველა სიტყვა უძლურია  წარმოსახვაში 

შემოჭრილი, ან ოდესღაც ფილმებში ნანახი და განცდილი, და ახლა მეხსირებაში 

ამოტივტივებული, ყველაზე მძაფრი კადრების წინაშე... ისე, წარმოსახვის დაძაბვა არცაა საჭირო 

- სოციალურ ქსელში ყოველ წუთას მოყვარული თუ პროფესიონალი რეპორტიორებისგან ისეთი 

და იმდენნაირი ფოტო და ვიდეო იტვირთება, სულაც აღარაა ძნელი სტიქიის სიმძიმისა და  

მასშტაბის განსაზღვრა... 

- მოსპონ ტყეები და უარესი სტიქიები იქნება. ჩემს ბავშვობაში ზუზუმბოზე საახალწლოდ  

ნაძვის პაწია ტოტის მოჭრაც კი აკრძალული იყო, ეხლა კი, საცა გაიხედავ,   ხვების ადგილზე 

მახინჯ კორპუსებს აშენებენ და თან მამასისხლად ჰყიდიან. ასე თუ გაგრძელდა, თელავსაც ის 

დაემართება, რაც შოვს, -  ქვა და რკინა თებეას უკვე ხმა ებზარება, ლამისაა იტიროს ... 

-„დაზიანებულია გაზმომარაგების სისტემა და ელექტრობის გადამცემი ხაზები, 

ათასობით აბონენტს ამ  ბუნებრივი აირი და ელექტოენერგია არ მიეწოდება...სტიქიის 

ეპიცენტრში იმყოფებოდა საქართველოს რეგიონალური განვითარების მინისტრი , კახეთის 



სახლმწიფო რწმუნებული  და სხვა ოფიციალური პირები, შესაბამისი სამსახურები უკვე 

რამდნიმე საათია საგანგებო უწყვეტ რეჟიმში მუშაობენ ...სალიკვიდაციო სამუშაოებში მძიმე 

ტექნიკაც ჩაერთო...მუშაობა დაიწყო საგანგებო შტაბმა... დაიგეგმა სალიკვიდაციო სამუშაოების 

კონკრეტული ეტაპები...გამოვლინდა საფრთხის შემცველი ადგილები... წყლის დონის დაწევის 

შემდეგ შესაბამისი სამუშაოები დაიწყება“... - დიქტორი თხრობას ტემპს, რიხს და დინამიკას 

უმატებს და ცდილობს, მსმენელის ემოცია ოპტიმისტურად განაწყოს, მაქსიმალურად 

დაარწმუნოს, რომ უბედურება კი დატრიალდა, მაგრამ ბოლოს ყველაფერი კარგად იქნება ...   

- ეხლა რომ გითხრა, დამშვიდდი-თქო, მაინც შესას იზამ-აზრი არა აქვს  და, აჰა, 

ინერვიულე! - დიოს გაუღვიძია და მობილურს სქროლავს :  

- არა, ძმაო, აქ რაც ფოტოები და ვიდეოები იდება და ლანძღვა-გინების კომენტარები 

იწერება, საღოლ რა, კოსმონავტის გული უნდა გქონდეს ამდენ ტალახს გაუძლო პირდაპირი და 

გადატანითი მნიშვნელობით!...  

-მაგრამ!...მაგრამ! ... მაგრამ!...  

-მაგრამ რა?! - იქნებ ვინმემ მითხრას, რომ ცხრასსსამოცდაჩვიდმეტში სხვა რამე მოხდა?! ... 

ბებიაჩემი მიყვებოდა, ქალაქის ცენტრში ორსართულიანი უნივერმაგი ისე გაიტანა 

თელავისხევმა თავის დახლიან -სექციებიანად, ალაზნის არხში დაეძებდა ხალხი საქონელს, 

ზოგი მესეირე ტალახში ამოგანგლულ ხალიჩას მაირბენინებდა სახლისაკენ, „გავრცეხავ და რა 

ჭირი უჭირსო?“ და ზოგი, უფრო ნებისყოფიანი, ლაფში იჩიჩქნებოდა დილა -შუადღე-საღამოს 

იმის იმედით, რომ ყუთებიანად გადარეცხილ გასაყიდი თუ დალომბარდებული 

ოქროულობიდან, ცალ საყურეს ან ბეჭედს მაინც იპოვნიდა...-თებეა აწყლიანებულ თვალებს 

იმშრალებს და ერთ მოყუდებაზე სცლის წყლის ბოთლს. 

-უჰ, ხალხი ხო ცალკე ამბავია! ... -  გიგო მძიმედ ქშინავს, წუხანდელი ნაბახუსევია და 

„ჭრილობებს“  მინერალურით იშუშებს  და ტებეასაც სთავაზობს:  

-  მაგარი ცივია, თუ გინდა დაგიტოვებ!...ბიჭო, ეხლა, აქ რასაც ვუყურებ  „დრონის“ 

კადრებს, ტიპებს ხევის პირას კიარა , „იმენნა“,  ხევის კედლებზე აქვთ გაშენებული ბიზნესები ... 

ხევი არი დატოვებული უვიწროეს ატყევებულ კორიდორში, „გაიწიე-გამატარეში“ და ერთხელაც 

გაგიჟდებოდა, აბა  რა?!...ბედი თქვენი...თქვენი რა?! - ჩვენი, ყველასი, რომ ღამე მოხდა და კიდე 

იმაშიც ბედი გვქონია, რო ფეხბურთი იყო , თან „პახოდუ“ , შუაღამის მატჩი და ხალხი 

ტელევიზორებთან სახლებში იყო შეყუჟული... შენ ისა თქვი, დღისით-მზისით რო 

მოვარდნილიყო ღრიალით  ეგ დედამოტყნული, რა იქნებოდა, წარმომიდგენია... ამიტომ, 

მოთქმა-გოდება არ არის საჭირო... ღმერთს მადლობა, რო ხალხი ფიზიკურად გადარჩა! ... 

-გადარჩა რო?! - დიო ხვდება, რომ თებეას თანდასწრებით შტერულად არასწორი კითხვა 

დასვა, მაგრამ უკვე გვიანია... 

-ეხლა არ გამაფრენინოთ! -კივის თებეა... 

-გოგო, ზარალს ვგულისხმობ, თორემ მსხვერპლზე არაფერი წერია ...ასეთ დროს 

მსხვერპლს ვერ დამალავ, ძაანაც რომ გინდოდეს, ასე რომ უფალს მადლობა და კიდე ცხონებულ 

ხერხეულიძეს, დამბების ავტორს, - ამშვიდებს გიგო... 

-ეგ ვინღაა? - ლულუ ყურსასმენებს იძრობს და კითხვის შემცველი მზერით მოგვშტერებია 

... 

-არა, ხო ვიცოდი, რომ თეორიაში საყვარლობა ოროსანი ხარ!... 



-შენ ხო გვყევხარ ათოსანი და გისმენთ - ლულუ ნაწყენი სახით ისევ ყურსასმენებს ირგებს, 

მუსიკაში იძირება და გამომწვევად უღიმის გიგოს... 

-ნუ მომისმენ რა!...მაინც მიჩვეული ვარ ... 1982-ში თელავისხევზე ხო აშენდა სამი 

უნიკალური გამტარი ღვარცოფსაწინააღმდეგო ნაგებობა, ეგრეთწოდებული ხერხეულიძის 

დამბები?!… ჰოდა, მაგათი  დანიშნულება იყო მარტივი - წყალი უნდა გაეტარებინათ, მაგრამ 

ქალაქამდე არ მიეშვათ ნაშალი მასა -  ლოდები, ხეები, ნატანი  ქვა-ღორღი  და მსგავსი 

დიმპიტაურ-დამპიტაური!…  ამჯერზე, მადლობა ღმერთს,  დამბებმა კარგად იმუშავეს... თან 

წლების წინ, ხელისუფლებამ საერთაშორისო ინვესტორთა დახმარებით   ხევის რაღაც ნაწილი 

ინფრასტრუქუტურულად მოაწესრიგა და ცივილურ კალაპოტში მოაქცია, ამიტომ რაღაც 

დისტანციაზე იმუშავა სისტემამ...მაგრამ მთელი  ეგ ხევი, გასუფთავებული,  რო ბოლომდე 

ბეტონის მასივში  ყოფილიყო ჩასმული და კიდე ამ ჯღან-ჯღუნი შენობების ხორცმეტებით არ 

ყოფილიყო დავიწროვებული, წყალს და ნაშალს ქვედა მხარესაც გაატარებდა და არ მოხდებოდა 

ის, რაც მოხდა... 

- მარა?!...- ბადრიჯანს ფრთები რო ჰქონოდა, მერცხალი იქნებოდა!-ამთქნარებს დიო... 

-ან ბებიას რო ყვერები - ბაბუა!... - ანგლობს გიგო ... 

-დებილო! - ლულუ აღშფოთებულია: -ქალები ვსხედვართ, სხვათაშორის, მანქანაში! 

-უყურე, მომიდომა აქ გენდერული მოტივები და რამე! ...ისე არ მისმენ და რაღა  ეს გაიგე?!!  

- ახლა გიგო უღიმის გამომწვევად ლულუს...: -  ამიტომ, გოგოებო და ბიჭებო,   პირველი  და 

უმთავრესი -  საჭიროა ყველამ თავისი საქმე პროფესიონალურად, პატიოსნად და პირნათლად 

აკეთოს, მაგალითად, ისე, როგორც თავის დროზე მუშაობდნენ მამა-შვილი ხერხეულიძეები ... 

- არა, რა, ძმაო, ჩვენ აქ რაღაც პროექტებზე ვჩალიჩობთ, ვატარებთ ამ კონფერენციებს და 

სიმპოზიუმებს და კიდია ყველას, არადა,  ... ერთხელ და სამუდამოდ, ყველამ უნდა შეიგნოს -  

მთავრობამაც, ბიზნესმაც და რიგითმა მოქალაქეებმაც, რო    კლიმატის ცვლილება დღეს, როგორც 

არადროს, უმთავრეს გლობალურ გამოწვევად რჩება - „რაზ“! ... საწვავის ინტენსიური მოხმარება 

ზრდის ექსტრემალური ამინდების სიხშირეს, და შესაბამისად, სულ უფრო ხშირდება  

ბუნებრივი კატასტროფები: წყალდიდობები, მეწყერები და გვალვები -  „დვა“!  იქ საფრთხე 

ექმნება  ადამიანის ჯანმრთელობას, სიცოცხლესა და საკუთრებას ...ჯერ მარტო, რაც ეხლა 

ვენახები, ფერმები და  და ბოსტნები წაიღო წყალმა  სავარაუდოდ, იმ მოსახლეობას ვინ გასცემს 

პასუხს? 

- აუუუ ...და გულის უკმარისობები? ინფარქტ-ინსულტები? ინფექციური დაავადებები, 

ალერგიები და ასთმები?- საუბარში ერთვება კესანე ... 

-კაი, ჯანდაბას, ეგ  იქით იყოს, აზრზე მოდი, სტიქიაზე ხო ხალხი ღარიბდება და ხშირად 

იძულებულია, დატოვოს სახლ-კარი და სხვაგან გადაცხოვრდეს, ან ის გლეხი  მთელი ცხოვრება 

რო  ეფერებოდა და ელოლიავებოდა ვაზს და ერთ მშვენიერ დღეს, რო წაიღო და დამარხა სტიქიამ 

და სარები და მავთულებიც ვეღარ უპოვია უბედურს ტლაპოში, რით უნდა ანუგეშოს მთავრობამ 

? კაი, მიუყვანა ტრაქტორი!...ხო ყველამ იცის, რომ ეგ მიწა უკვე  ბერწია  და, მინიმუმ, ნახევარი 

საუკუნე მოსავალს ვეღარ მოგცემს ...  

-ამიტომ, მე ვამბობ -  ყველამ აკეთოს თავისი საკეთებელი! - მაგალითად, მთავრობამ 

იზრუნოს ადამიანების ყოფით და ეკოლოგიური პირობების გაუმჯობესებაზე...დროზე 

გაწმინდოს ამ დედააფეთქებული ხევების კალაპოტები და თუ მოაწესრიგებს და 



გულმისასვლელს გახდის იქაურობას, ისევ მაგათი ხეირი! -ალაო და ხვალაო-მოადგებათ 

არჩევნები კარზე!  

- მაგას ჯობია, მეტი იმუშაოს, რო რიგით  მოქალაქე ვალიკოს ან შალიკოს  ელემენტარული 

ცოდნა ჰქონდეს  და თავის „ხოშზე“ ხევზე არ წამოაყუდოს რამე კონსტრუქცია... ცალკე დარგის 

სპეციალისტებია მოსამზადებელი და ცალკე კანონმდებლობა -  გასამკაცრებელი, რო  „გდე-

პაპალა“ ნებართვები არ გაიცეს გინდა ხე-ტყის მოჭრაზე და გინდა კორპუსების ჩადგმაზე და 

ყველაზე მთავარი - თავად, ანუ  ვინც გადაწყვეტილბის მიმღებია და ამდენი ადამიანის 

ცხოვრებას იმის ნებაზეა ჩამოკიდებული, მარტო წესიერი და პატიოსანი კაცი კი არა, „პახოდუ“ 

ინფორმირებული და გათვითცნობიერებული იყოს ანდა,  ვინც მცოდნეა და პროფესიონალი, 

იმას მაინც დაუგდოს ყური... თორემ აჰა, ჩავატარეთ  კონფერენცია , ხვალ  ჩავატარებთ  

სიმპოზიუმსს, ზეგ - სამიტს, მაზეგ კიდე სხვა უფრო მასშტაბურ დოზანას და ჯანდაბას, მაგრამ 

სანამ ეგრე  არ მოხდება, რასაც ვამბობ, არაფერი გვეშველება ...აგია ჩემი კომენტარი! ...  

-და სანამ ბზრიალებენ ქარის წისქვილები, მიგელ დე სერვანტეს საავედრას მამაცი 

პერსონაჟი, ალონსო კიხანო, იგივე იდალგო დონ კიხოტ ლამანჩელი, უთანასწორო ბრძოლაში 

მედგრად ცდილობს თავისი შუბით განგმიროს ბოროტი გოლიათები, რომლებიც მისი 

წარმოსახვით ჯადოქარმა ფრონტონმა მოუვლინა სანსაცდელად... -კესანე თავის სტიქიაშია ... 

მანქანის მინას ჩამოუწევია და მობილურით პეიზაჟების გადაღებაას ცდილობს ... ქარი თმას 

უწეწავს...ავტორადიოდან მაილს დევისის რიტმები იღვრება და ჭკუაზე არ  არის;  

- ვაიმე, ხალხო, ხან ფილმის პერსონაჟი მგონია თავი  - ავტობანი, სტიქია და განსაცდელის 

მისტიკა...  

-ჰოდა,.წაიღო ნახევარი ქალაქი და ებრძოლონ ახლა სტიქიას.....თან რომ ვერსად ვრეკავ 

ჯინაზე... 

-დააზიანებდა გადამცემ ანძებს და მაგისი ბრალი იქნება!... 

- აჰა, როგორ არი? ... „ძაღლი ახსენე და ჯოხი ხელშიო/!“...ნახეთ რა მაგრობაა?!-

აღტაცებული კესანე ფოტოებს უღებს ქარის ტურბინებს, რომლებიც გორთან  თითქოს ავტობანს 

მისდევენ და ვერ ეწევიან, ჩნდებიან და მრავლდებიან სოკოებივით ... 

-ვაუ, ქარის ტურბინები!...ნახეთ, რამდენი დაუმატებიათ?! რა სილამაზეებია?!...როდის 

დაუმატეს ამდენი?!-შეანელე, გაფიცებ,  ფოტოები უნდა გადავუღო!... 

ლულუმ იკადრა და როგორც იქნა მოგვაქცია ყურადღება, ყურსასმენები გადაუგდია, 

მანქანის ფანჯრის მინა ბოლომდე ჩაუწევია და ცდილობს, გამჭვირვალე ეთერში მოლივლივე 

ქარის წისქვილებს მობილურით ფოტოები გადაუღოს... 

-აუუუ, ზაზ, გავაჩეროთ რა!... 

-გოგო?! გიჟი ხო არა ხარ? ავტობანზე, ამხელა მოძრაობაში, რა უნდა გავაჩერო?! 

-აუუუ, ერთი „სელფი“ ამ საყვარლობებეის ფონზე და მორჩა, მე ვიყო დეზირე დუე, თუ 

თბილისამდე ხმა ამივიღო... 

-აუჰ, უგრძვნია ბაღანას! ...იცის საგანი და იმსახურებს ერთ ობოლ „სელფს“ ქარის 

ტურბინების ფონზე ...-ესარჩლება გიგო ლულუს... 

-ვარიანტი არ არსებობს! - პრინციპული ვარ როგორც არასდროს!- გაჩერება -მხოლოდ 

„სმარტი“-ს საპირფარეშოები- ...ლულუ მებუტება და ცხვირს უშვებს, ლამისაა იმ ნაოპერაციევი 



ნესტოს წვერი მობილურის ეკრანის ზედაპირს დაადოს ... ვცდილობ, შემოვირიგო და საუბრის 

თემას ვცვლი:... 

-აუ, „სასტავ“, დეზირეზე გამახსენდა - აბა, გამოუშვით ვერსიები...ვინაა 2026-ის მსოფლიო 

ჩემპიონი ? ჩემი  ვერსია - ესპანეთია ... 

-ატრაკებ და საშენოდა ლა(ი)პარაკობ!-„იასნია“, არგენტინაა! მესი, ძმაო, მესი!... აზრზე 

მოდი, ტიპი ლამის წვეთოვანით შემოვარდა მოედანზე და, ასაკს თავი დაანებე, „კასტილებიანმა“, 

ჰა-და-ჰა, პენსიონერმა,  „იმენნა“ რვა გოლი  გააძრო, ოთხი თუ ხუთი ასისტი გააკეთა, და გუნდი 

ფინალამდე გაათრია... მესი არ არის ადამიანი! აზრობ?!- მესი არის პიროვნება! -სამი ფინალი 

ითამაშა,  რვაჯერ „ოქროს ბურთი“ აიღო,   და ჰეთრიკი  ჰეთრიკზე მოხსნა...გიჟია  მასტი ! -  

- აუჰ, არ დაიცვა დისერტაცია „მესის და იამალის შედარებითი დახასიათება მუნდიალის 

ლაბირინთებში“! ... ინგლისია ჩემპიონი და არ უნდა ბევრი ბაზარი, თეფშის ტრიალი და 

სულების გამოძახება ... -  დიო კატეგორიულია და სიტყვაძუნწი... 

-ჰა, თებეა, შენღა დარჩი - რა გვეტყვი ?!  

- აი, რო ჩავალ და თელავს ჩემი თვალით ვნახავ, მერე გეტყვი!... 

- „სანამ ბზრიალებენ ქარის წისქვილები  

ჩემი ლამანჩელი ამარცხებს გოლიათებს“...-კესანეს კისკისი ავტორადიოს ხმას ფარავს...  

ისე აგიხდეთ ყოველი:  

უფლის ნებით,  თელავი ადამიანური მსხვერპლის გარეშე  გადაურჩა სტიქიას...  

მსოფლიო ჩემპიონი ესპანეთი გახდა ... 

 


